
 

 

 

 

 

 

 

Markaðspunktar í dag:  

 Uppgjör bankanna 

 

Uppgjör bankanna 

Uppgjör Arion banka, Íslandsbanka og Landsbanka (NBI) fyrir árið 2009 voru nýlega birt en seinasta ár 

var einmitt fyrsta heila rekstrarár þessara nýju banka. Íslandsbanki skilaði hvað bestri afkomu á árinu 

2009 af bönkunum þremur ef aðeins er litið á lokatölurnar. Þannig var hagnaður Íslandsbanka um 24 

ma.kr. og arðsemi eiginfjár 30%. Hins vegar er efnahagsreikningur Landsbankans sá stærsti af 

bönkunum og nema eignir um 1.000 mö.kr. og er útibúanet bankans sömuleiðis stærst þegar litið er til 
fjölda útibúa. 

 

Verðtryggingajöfnuður. Verðbólgan skilar tekjum hjá bæði Íslandsbanka og Landsbanka  þar sem 

verðtryggðar eignir þessara banka voru hærri en verðtryggðar skuldir. Arion banki tapaði aftur á móti 

verðbólgunni á síðasta ári (þ.e. verðtryggðar skuldir voru hærri en verðtryggðar eignir). Þetta gæti 

skýrt lægri vaxtamun bankans samanborið við hina tvo. Hins vegar hefur staðan Arion banka breyst 

hvað þetta varðar frá síðustu áramótum er húsnæðislán gamla Kaupþings runnu inn í bankann. Þess má 

geta að verðbólgan var rúmlega 7,5% á árinu 2009 en búist er við töluvert lægri verðbólgu á árinu 

2010. 

Nettó vaxtatekjur Íslandsbanka námu 32 mö.kr, Landsbankans um 28 mö.kr.og Arion Banka 12 

mö.kr. Sé horft framhjá uppfærslu á eignum og skuldum í sundurliðun á nettó vaxtatekjum  

Landsbankans, lækka nettó vaxtatekjurnar um nærri helming, og væru þær því um 14,5 ma.kr í stað 28 
ma.kr. eins og kemur fram í rekstrarreikningnum. 

Rekstrartekjur Arion banka eru hæstar af bönkunum sem kann að koma á óvart ef horft er til nettó 

vaxta- og þóknanatekna allra bankanna. Þetta á sér þó eðlilegar skýringar en í tilfelli Arion banka hefur 

bankinn yfirtekið nokkur fyrirtæki tímabundið sem teljast til dótturfyrirtækja í uppgjörinu (á ekki við um 

Haga og Íslenska Aðalverktaka). Það er ekki þar með sagt að afkoma þessara félaga hafi skilað 

bankanum miklu en tekjur dótturfyrirtækja voru um 17,8 ma.kr. en rekstrarkostnaður þeirra var um 18 

ma.kr. og því um 200 millj.kr. tap að ræða. 

 

 

 



 

Útlán voru um 98 mö.kr. hærri en innlán hjá Íslandsbanka (eða 15% af eignum bankans) og svipaða 

sögu má segja um Landsbankann þar sem útlánin voru 200 mö.kr. hærri (20% af eignum bankans). 

Hins vegar eru innlán um 210  mö.kr hærri en útlán hjá Arion banka, eða sem nemur um 30% af 

eignum. Þess má einnig geta að Arion banki er stærsti innlánabanki landsins með um 600 ma.kr. í 

innlánum þar af 495 ma.kr í innlánum frá viðskiptavinum. Til samanburðar eru innlán frá viðskiptavinum 

hjá Landsbankanum 453 ma.kr. og hjá Íslandsbanka 340 ma.kr. 

Ef litið er á innlán frá viðskiptavinum sem hlutfall af eignum, sést að Arion banki er að mestu 

fjármagnaður með innlánum eða um 65%. Þetta hlutfall er heldur lægra fyrir hina tvo bankana. Ef 

skuldir við fjármálafyrirtæki og Seðlabanka eru taldar til innlána ásamt innlánum viðskiptavina 

(heildarinnlán) er hlutfallið um 80% fyrir Arion banka. 

 

 
 

Vaxtamunur Íslandsbanka var mun hærri en hjá hinum bönkunum. Vaxtamunur bankans sem 

hlutfall af heildareignum var 4,7% og 5,9% sem hlutfall af heildarútlánum. Þetta telst á flesta 

mælikvarða ansi hátt. 

 
Nettó vaxtatekjur dugðu ekki fyrir föstum kostnaði hjá Arion banka og Landsbankanum en voru 

hjá Íslandsbanka um tvöfalt hærri en fastur kostnaður bankans árið 2009. Hins vegar dugðu nettó 

vaxta- og þóknanatekjur fyrir föstum kostnaði hjá öllum bönkunum á árinu 2009. 

 
Eiginfjárhlutfall Landsbankans var hvað lægst af þessum þremur bönkum eða um 15%, FME gerir nú 

kröfu um 16% eiginfjárhlutfall hjá bönkunum. Hærra eiginfjárhlutfall er ávísun á verri arðsemi en ella og 

með hækkandi eiginfjárkröfu verður kostnaðaraðhald því mikilvægara. 

Þær skoðanir og spár sem hér koma fram eru byggðar á almennum upplýsingum sem Greiningardeild Arion banka hefur undir höndum þegar 

markaðspunktar eru ritaðir. Helstu heimildir eru ársskýrslur, afkomufundir og hluthafafundir auk annarra opinberra upplýsinga sem birst hafa í 

fjölmiðlum og á öðrum vettvangi. Upplýsingar í umfjöllun eru einungis birtar í upplýsingarskyni og þær ber ekki að skoða sem tilboð á einn eða 

annan hátt. Skoðanir og spár geta breyst án fyrirvara. Þrátt fyrir að þess sé sérstaklega gætt að upplýsingarnar séu réttar og nákvæmar þegar 

þær eru settar fram getur Arion banki, eða starfsmenn Arion banka ekki tekið ábyrgð á villum. Vinsamlegast hafið samband við 

markaðsviðskipti Arion banka eða ráðgjafa áður en gengið er frá viðskiptum sem byggja á þessum markaðspunktum. Arion banki hf. og 

starfsmenn félagsins taka ekki ábyrgð á því ef að gengi einstakra bréfa sem félagið mælir með kaupum á kunni að lækka og öfugt. 

Arion banki, starfsmenn Arion banka, stjórnarmenn eða aðilar tengdir Arion banka kunna að eiga hagsmuna að gæta varðandi einstök félög sem 

greiningar, verðmatsskýrslur og annað útgáfuefni Greiningardeildar Arion banka lýtur að hverju sinni. Hagsmunir kunna að vera ýmsir t.d. sem 

hluthafar eða ráðgjafar í einstaka félögum, umsjónaraðilar útboða, viðskiptavaki útgefenda eða hagsmunir sem lúta að annarri veittri 

fjárfestingabankaþjónustu. 

Athugasemdir, ábendingar og fyrirspurnir tengdar markaðspunktum  sendist á netfangið greiningardeild@arionbanki.is 

 

 

 


